
ПАСЛЯ БЫКАВА
НЕКАЛЬКІ КВЕТАК ДА МАГІЛЫ ПІСЬМЕННІКА

СТАР. 2, 4 СТАР.5

ДЭМАРШ МАНДЭЛЬСОНУ
АДКАЗ ЕЎРОПЕ

ЦІ ПАРАЗУМЕЮЦЦА МІЛІНКЕВІЧ
З ПАЗЬНЯКОМ?

Не перастаеш здзіўляцца,
наколькі блізка жыццё паста­
віла дзве гэтыя даты — дзень
нараджэння Васіля Быкава і
дзень смерці. Дата 22 чэрве­
ня, вядома, тут мае яшчэ і да­
датковы  сімвалічны  сэнс.
Пісьменнік  прайшоў  праз
усю вайну. І галоўныя творы
яго — пра яе.

Чатыры дні і чатыры гады
— сёлета гэтыя лічбы супалі.
Пра што яны нам гавораць?

Чатыры гады — тэрмін, як
быццам,  не  такі  вялікі.  Але
здаецца, што мінула ўжо цэ­
лая эпоха. Адчуваеш, што жы­
вем ужо нават не без Быкава
— пасля Быкава.

Гэта  ў  мінулую  эпоху  за
труной пісьменніка йшлі ты­
сячы  людзей.  Здавалася  —
уся Беларусь. Так толькі зда­
валася. З кожным годам да
каменя  на  магіле  Быкава
(пасмяротны  падарунак
Фінскага ПЭН­цэнтру) пры­
ходзіць  усё  меней  людзей.
Праўда, моладзі сярод іх па­
ранейшаму  параўнальна
шмат (і гэта не можа не рада­
ваць).

Пачуццё  страты  з  цягам
часу прытупляецца. Жыццё,
як кажуць у такіх выпадках,
працягваецца.  Нічога,  як
быццам,  кардынальна  не
змянілася.  Але  чамусьці
ўпарта лезе ў галаву дзіўна­
ватая  думка:  а  што  было  б,
калі б Быкаў дагэтуль заста­
ваўся з намі?

Няўжо  кіраўнік  «альтэр­
натыўнага» Саюзу пісьменні­
каў Чаргінец, які сваім фар­

мальным прыходам у літара­
туру абавязаны Быкаву, па­
водзіў бы сябе гэтаксама на­
хабна, як зараз? Няўжо афі­
цыйная прапаганда працяг­
вала б маніць, што ў Саюзе
беларускіх пісьменнікаў не
засталося ніводнага буйнога
пісьменніка  сучаснасці,
ніводнага сусветнага ймя? Ці
можа,  калі  б  Быкаў  быў
жывы, крыху прысаромеліся?
Не  пасмелі  б  адбіраць  Дом
літаратара  ў  літаратараў  і
маёмасць Літфонда ў старэй­
шай творчай арганізацыі? А
можа, і галоўны кіраўнік пе­
растаў бы з цягам часу гава­

рыць пра вершы Быкава...
Хто  ведае?  Немагчыма

гэты эксперымент у думках
праверыць на практыцы. Зас­
таецца  жыць  днём  сён­
няшнім, але памятаючы пра
мінулае, пра ўсё лепшае, звя­
занае з  ім. Захоўваючы год­
насць.

Аляксандр Мілінкевіч, зак­
лапочаны справай рэгістра­
цыі руху «За свабоду», знай­
шоў час ушанаваць памяць
класіка ў яго на радзіме — ў
Бычках. Тым самым чарговы
раз пазначыўшы кірунак гэ­
тага руху. Прынамсі, так ха­
целася б думаць.

У  Мінску  на  Ўсходнія
могілкі да Быкава прыйшлі ў
дзень  народзінаў  класіка
ўдава Ірына, некалькі старых
пісьменнікаў, ягоных сяброў.
Сярод іх — Генадзь Бураўкін,
Анатоль Вярцінскі, Валянцін
Тарас. Прыйшоў пасол Ізраіля
Зееў  Бен­Ар’е,  які  нядаўна
пераклаў апавяданне Быкава
на іўрыт.

А яшчэ былі два чалавекі ў
цывільным з відэакамерамі.

Падумалася — хай здыма­
юць. Усё застаецца ў гісторыі
назаўсёды. Мы жывем пасля
Быкава. Але ён пакуль яшчэ з
намі.                           А. Уласаў

Палявыя кветкі на магіле Васіля Быкава. Мінск, 19 чэрвеня 2007 году. Фота газеты «Свабода»

ЦІ МОГУЦЬ ПАРАЗУМЕЦЦА
ЗЯНОН ПАЗЬНЯК
І АЛЯКСАНДР МІЛІНКЕВІЧ?

Працяг  на  стар. 4

ІВОНКА СУРВІЛА, СТАРШЫНЯ РАДЫ БНР:

«З ГЭТАГА МАГЛО Б НЕШТА ВЫЙСЦІ»
Мне цяжка сказаць. Можа, каб Мілінкевіч зрабіў першы

крок... Справа ў тым, што Пазьняк вельмі ганарлівы чалавек.
І ён першага кроку не зробіць. Вы ведаеце, я менш блізкая з
Пазьняком, чым, магчыма, вам падаецца там, у Беларусі.  І
хоць мы спатыкаемся нармальна і паводзім сябе нармальна,
але ён уважае, што я недастаткова прыслухоўваюся да ягоных
думак. І з­за гэтага час ад часу маем невялікія дыскусіі. Але я
яго моцна паважаю, безумоўна, як чалавека. І я сапраўды ду­
маю, што каб дайшло да згоды паміж Мілінкевічам і Пазьня­
ком, з гэтага магло б нешта выйсці. Была б карысць. Але
ініцыятыва павінна ісці ад Мілінкевіча. Я адзінае чаго баюся
– што Пазьняк не саступіць ні на адзін сантыметр сваіх пазі­
цыяў. А якраз тое, што мне падабаецца ў Мілінкевічу, гэта
ягоная памяркоўнасць. Прынамсі, адсюль так здаецца. Дзеля
гэтага баюся, што Пазьняк будзе намагацца накідаць свае
думкі так, як ён стараецца накінуць іх мне. Ён чалавек вельмі
прынцыповы і бескампрамісны. Яго вельмі цяжка ў нечым пе­
раканаць. А на маю думку, у цяперашняй Беларусі трэба за­
быцца на тое, што “толькі я маю рацыю і ніхто іншы”. Трэба
ўмець знаходзіць супольную мову. Трэба спачатку будаваць
дом, а пасля дзяліць яго.

ЮРАСЬ БЕЛЕНЬКІ,
КАНСЕРВАТЫЎНА-ХРЫСЦІЯНСКАЯ ПАРТЫЯ БНФ:

«ПАРАЗУМЕННЕ НЕМАГЧЫМАЕ»
Я думаю, што паразуменне немагчымае па той простай пры­
чыне, што Зянон Пазьняк стаіць на пазіцыях нацыянальнага
адраджэння, на пазіцыях пабудовы нацыянальнай беларус­
кай дзяржавы. А Мілінкевіч – інструмент у чужых руках, які
адпрацоўвае пэўныя праекты. Як напісаў Паўлюк Быкоўскі ў
“Беларускім рынку”, “на Кангрэсе дэмакратычных сіл адбыла­
ся канкурэнцыя праектаў заходніх сяброў беларускай дэмак­
ратыі”. І спадар Мілінкевіч – яркі прадстаўнік такіх сяброў. Ён
не самастойны ў палітыцы. Гэта чалавек не той, за каго яго
прымаюць людзі. І мы ж ведаем перадгісторыю працы гэтага
чалавека. Спадар Мілінкевіч вельмі эфектыўна папрацаваў па
развалу Гарадзенскай абласной арганізацыі БНФ. Таму якое
можа быць паразуменне з людзьмі, якія працуюць у супраць­
леглым  накірунку  і  маюць  супрацьлеглыя  мэты?  Спадар
Мілінкевіч не ёсць, як ён сам прадстаўляе сябе, прадстаўніком
беларускага нацыянальнага адраджэння, беларускіх нацыя­
нальна­дэмакратычных сіл.

ВАСІЛЬ, СЕЛЬСКІ НАСТАЎНІК:

«У НАС НЯМА ТРАДЫЦЫІ
ЗНАХОДЗІЦЬ АГУЛЬНУЮ МОВУ»
Гэта было б цудоўна. Ідэальны варыянт! Але ж у нас няма та­
кой традыцыі – знаходзіць агульную мову дзеля галоўнай
мэты. У нас ёсць іншая традыцыя — сварыцца з­за дробязяў,
ахвяраваць галоўным дзеля часовага. Таму думаю, што нашы
самыя нацыянальныя палітыкі застануцца самымі вернымі
старым традыцыям.

УЛАДЗІМІР КРУКОЎСКІ, МАСТАК:

«БЕСКАМПРАМІСНАСЦЬ УЛАСЦІВАЯ
НЕ АДНАМУ ПАЗЬНЯКУ»
Немагчыма. З­за бескампраміснасці Пазьняка. Чалавек бес­
кампрамісны – ён у нечым заўсёды абмежаваны. Кампраміс
прадугледжвае шырыню погляду, мноства варыянтаў. Каб я
пра гэта пачуў, я б вырашыў, што не Мілінкевіч памяняўся —
я б падумаў, што з Зянонам цуд адбыўся. Але гэтая бескамп­
раміснасць уласцівая не аднаму Пазьняку, але ўсім адрад­
жэнцам першай хвалі. Тут і асабістая крыўда, і, часам, пера­
большанне сваёй ролі, і крытычнае бачанне ў іншых неадпа­
веднасці нейкаму ідэалу. Тут многа ўсялякіх фактараў. Пазь­
няк такі не адзін. Чыста псіхалагічна тыя, хто былі першымі,
адчуваюць заўжды большую рацыю.

ПАВЕЛ МАЖЭЙКА, ПРЭС-САКРАТАР МІЛІНКЕВІЧА
ПАДЧАС ПРЭЗІДЭНЦКІХ ВЫБАРАЎ:

«НАЦЫЯНАЛЬНЫМ ПАЛІТЫКАМ
НЯМА ЧАГО ДЗЯЛІЦЬ»
Саму пастаноўку пытання я асабіста лічу надуманай і не зусім
актуальнай сёння. Палітыкам, якія пранацыянальныя, прабе­
ларускія, няма чаго дзяліць. І больш за тое, сёння ўвесь цэнт­
рысцкі і правы край беларускай апазіцыі атаясамляецца вык­
лючна з Мілінкевічам. Сапраўды, Пазьняк неаднаразова даваў
вельмі рэзкія ацэнкі сітуацыі ў Беларусі і стану беларускай
апазіцыі. Натуральна, ён мае на гэта права. Магчыма, гэтая
ягоная рэзкасць звязаная з тым, што ён інфармацыю пра Бе­
ларусь чэрпае альбо з прэсы, альбо з інтэрнэту, альбо ад тых
людзей, з якімі сустракаецца. Можа, ён не да канца адчувае
тое, што адбываецца ў Беларусі. З іншага боку, Мілінкевіч не­
аднаразова падкрэсліваў, што высока цэніць Пазьняка — і як
навукоўца, і як адраджэнца, і як палітыка. Ён гэтай сваёй па­
зіцыі не хавае. Ён заўсёды быў прыхільнікам сустрэчы і дыя­
логу ў справах Беларусі.

КАНСТАНЦІН, МЕНЕДЖЭР:

«НАКОЛЬКІ МІЛІНКЕВІЧУ ПАТРЭБНАЕ
ТАКОЕ ПАРАЗУМЕННЕ?»
Як мне здаецца, Пазьняк зараз увасабляе ў сабе артадаксаль­
нага беларуса. І Мілінкевіч зрабіў шмат, каб ад гэтага паразу­
мення адыйсці — ад усіх гэтых заклікаў: “прыходзьце на на­
шае свята!”. І калі Пазьняк мае аўтарытэт духоўны, нягледзя­
чы ні на што, дык Мілінкевіч зараз фігура больш адміністра­
тыўная.  І  гэты  ганебны  кангрэс  таксама  паказаў,  што
Мілінкевіч не мае ніякага рэсурсу, акрамя яго прэзідэнцкай
кампаніі.  І асноўны раскол паміж Мілінкевічам  і ўсімі ас­
татнімі адбыўся вакол пытання: “Хто нас будзе прадстаўляць
ў Еўрасаюзе?”. І наколькі Мілінкевічу патрэбна падтрымка ў
паразуменні з Пазьняком? Цяжка сказаць. Пазьняку, здаецца,
такое паразуменне ўвогуле непатрэбна.

15  чэрвеня  Еўрапейскі
Саюз пастанавіў выключыць
Беларусь з Аб’яднанай сістэ­
мы прэферэнцыяў. Рашэнне
звязана з парушэннем пра­
воў прафсаюзаў і працоўных
у РБ.

Падрабязна пра сітуацыю
з правамі прафсаюзаў і раз­
гляд яе на Міжнароднай кан­
ферэнцыі  працы  ў  Жэневе
мы пісалі ў мінулым нумары
нашай газеты. Сёння мы пра­
цягваем тэму на стар. 5

Знешнепалітычная сітуа­
цыя  Беларусі  за  апошнія
гады пагоршылася не толькі
на  «заходнім  фронце».  Да­
волі красамоўным атрымаў­
ся кароткі агляд на старон­
ках расійскай «Независимой
газеты», які тычыцца стасун­
каў  Беларусі  з  былымі  са­
вецкімі рэспублікамі. Прапа­
нуем гэты агляд увазе чыта­
ча.

Расія
У  красавіку  1996  году

была падпісаная дамова аб
стварэнні «саюзнай дзяржа­
вы». Меркавалася, што на тэ­
рыторыі дзвюх краінаў будзе
створаная адзіная эканаміч­
ная  прастора  з  свабодным
перасоўваннем людзей, капі­
талаў і тавараў. Планавалася,
што расійскі рубель стане ад­
зіным  плацёжным  сродкам
Саюзнай дзяржавы, а потым
з’явіцца агульная валюта. Ад­
нак Беларусь абмежавала до­
ступ  на  свой  рынак  і  рас­
ійскага  капіталу,  і  тавараў.

Вылучыўшы непрымальныя
ўмовы,  Беларусь  фактычна
адмовілася ад ідэі адзінай ва­
люты. Пасля гэтага Расія зая­
віла пра пераход на рынка­
выя  адносіны  з  Беларуссю,
павысіла цэны на газ, змяні­
ла  ўмовы  паставак  нафты.
Мінск абвінаваіцў Маскву ў
зрыве саюзных дамоўленас­
цяў і намеры пазбавіць краі­
ну незалежнасці, улучыўшы ў
склад РФ. Апошні год прай­
шоў  пад  знакам  гандлёвых
войнаў.

(Зразумела, тое, што аўта­
рам расійскай газеты падаец­
ца  «непрымальным»  —  на­
прыклад, наяўнасць уласнай
нацыянальнай  валюты,  на­
самрэч,  ёсць  умовай  заха­
вання  незалежнасці  Бела­
русі.  Але  беларускі  бок  у
сваіх перамовах з Масквой
зыходзіў не столькі з неза­
лежніцкіх пазіцыяў, колькі з
чыста прагматычных, спадзе­
ючыся абдурыць другі бок.
Як толькі Масква гэта зразу­
мела, звыклы гандаль скон­
чыўся — заўвага рэд. «Свабо-
ды».)

Украіна
Урад  краіны  не  прызнае

наяўнасці дзяржаўнай запа­
зычанасці перад Беларуссю. У
Мінску ж лічаць, што ён скла­
дае 150 мільёнаў даляраў —
у перыяд распаду СССР Бела­
русь заплаціла за пэўны аб’ем
прадукцыі, але не атрымала
яе. У Кіеве на гэта адказва­
юць, што пастаўніком высту­

«НА ЗАХОДНІМ ФРОНЦЕ БЕЗ ЗМЕНАЎ»
І НА ЎСІХ АСТАТНІХ ЗНЕШНЕПАЛІТЫЧНЫХ ФРАНТАХ — ТАКСАМА

пала не дзяржава, а суб’екты
гаспадарання.  Сітуацыю
ўскладняе  тое,  што  Мінск
увязвае пытанне фінансавых
забавязанняў Украіны з ра­
тыфікацыяй беларуска­ўкраі­
нскай  дамовы  аб  дзяржаў­
най  мяжы1998  году.  Мінск
таксама падазрае Кіеў у на­
меры «экспартаваць» рэво­
люцыю. (Красамоўны прык­
лад «стрыманых стасункаў»
дзвюх дзяржаваў — чатыры
месяцы, цягам якіх новы па­
сол Украіны ў Беларусі чакаў
у Мінску афіцыйнай аўдыен­
цыі ў Лукашэнкі. — Заўвага
«Свабоды».)

Малдова
Бакі канстатуюць нерэалі­

заваны патэнцыял двухбако­
вых  гандлёва­эканамічных
адносінаў. Малдова не пача­
ла  рэалізацыю  ніводнага  з
прапанаваных  Беларуссю
праектаў (зборка беларускіх
тралейбусаў, трактароў і г.д.).
На  пачатку  сёлетняга  году
Малдова  спыніла  пастаўкі
віна і вінаматэрыялаў у Бела­
русь,  кіруючыся  жаданнем
павялічыць пастаўкі свайго
віна  ў  бутэльках.  Гэты
канфлікт завершыўся ў кан­
цы сакавіка стварэннем СП,
праз якое аднавіліся пастаўкі
ў Беларусь.

Ёсць  і  палітычныя  разы­
ходжанні бакоў. Пасля прэзі­
дэнцкіх выбараў у Беларусі
Малдова падтрымала дэкла­
рацыю  ЕС  аб  прызнанні  іх
вынікаў несапраўднымі. Ары­

ентаваная на Еўропу Малдо­
ва  іншым  разам  дазваляе
сабе выказванні наконт не­
дэмакратычнасці ўлады ў Бе­
ларусі,  што  выклікае  раз­
дражненне  афіцыйнага
Мінска.

Грузія
Мінск баіцца «экспарту» з

Тбілісі рэвалюцыі. Грамадзя­
не гэтай краіны, падазрава­
ныя  ўладамі  РБ  у  рэвалю­
цыйных схільнасцях, дэпар­
таваліся з краіны. Тбілісі, у
сваю  чаргу,  лічыць  уладу  ў
Мінску  недэмакратычнай,
што замінае палітычнаму ды­
ялогу на вышэйшым узроўні.
Пры  гэтым  Тбілісі  ўдзячны
Мінску за тое, што, нягледзя­
чы на ціск Масквы, беларускі
рынак  застаўся  адкрытым
для  грузінскіх  вінаў  і  міне­
ральных водаў. Не быў увед­
зены й больш жорсткі візавы
рэжым  з  Грузіяй.  Тым  не
менш, асаблівага пацяплення
гэта  не  выклікала.

Што  тычыцца  Арменіі,
Азербайджана, а таксама бы­
лых савецкіх рэспублік Цэнт­
ральнай  Азіі,  дык,  паводле
«НГ», тут у двухбаковых ста­
сунках няма ні асаблівых уз­
лётаў, ні канфліктаў. Апошнім
часам актывізаваліся толькі
кантакты на вышэйшым уз­
роўні з Азербайджанам. Але
размова  тычыцца  пакуль
адно праектаў перапрацоўкі
азербайджанскай нафты на
беларускіх МПЗ.

15 чэрвеня ў Мінску адбылася 35­я сустрэча генеральных
сакратароў канферэнцыяў каталіцкіх біскупаў Еўропы. Уд­
зельнікі сустрэліся з мітрапалітам Філарэтам (на здымку пер­
шы злева).

Акурат у гэты дзень урадавая газета “Рэспубліка” надрука­
вала артыкул Антона Андрэенкі пад назвай “Новыя крыжа­
носцы”. Так аўтар ахарактыразаваў каталікоў — у прыват­
насці, Папу Рымскага Яна Паўла другога. Яго журналіст абві­
навіцў… у супрацоўніцтве з ЦРУ, назваўшы гэта “нізкім д’я­
бальскім” заняткам.

Саюз палякаў у Беларусі звярнуўся ў пракуратуру з абвіна­
вачаннем газеты ў распальванні рэлігійнай варожасці. Праз
колькі дзён “Рэспубліка” прынесла прабачэнні за зняважлівы
для каталікоў артыкул.

КАТАЛІКІ І “РЭСПУБЛІКА”

СЯРГЕЙ НАВУМЧЫК, ЖУРНАЛІСТ,
ПАПЛЕЧНІК ПАЗЬНЯКА:

«ГЭТА АСОБЫ РОЗНАГА МАШТАБУ»
Думаю, што калі гаворка пра нейкі палітычны альянс, а не,
скажам, абмеркаванне вартасцяў літаратурнага твору – дык
немагчыма. Падаецца, гэта асобы рознага маштабу (найперш
у гісторыі), і ў іх занадта розныя палітычныя ўстаноўкі і спо­
сабы дзеяння. Праўда, гады паўтары таму, яшчэ да выбараў,
Мілінкевіч падчас прыезду ў Прагу папрасіў мяне пагутарыць
з Пазьняком наконт іх сустрэчы. Магчыма, ён быў зацікаўле­
ны ў такой гутарцы ў сувязі з выбарамі. Зянон Станіслававіч
пагадзіўся сустрэцца, але, ведаю дакладна, на кантакт з Пазь­
няком Мілінкевіч ні тады, ні пазней , не выходзіў. Ні ў Варша­
ве, ні ў Амерыцы. Можа, неабходнасць адпала, а магчыма,
Мілінкевічу давялося б тлумачыць, чаму ён заставаўся ў сістэ­
ме лукашэнкаўскай улады яшчэ ў 1996 годзе, калі годам ра­
ней той жа Пазьняк быў жорстка збіты ў залі парламента па
загадзе Лукашэнкі. Стаўленне Пазьняка да Мілінкевіча вядо­
мае з ягоных апошніх заяваў. Увогуле, падаецца, што ацэнка
Пазьняком якога заўгодна палітыка шмат у чым абумоўленая
стаўленнем гэтага палітыка да Расіі. І калі Пазьняк кажа, што
Беларусь ніколі не ведала ад Масквы нічога добрага і наўрад
ці калі­небудзь атрымае, дык трэба памятаць, што гэта не
толькі гістарычны вопыт нацыі, але і “генетычная памяць”
сям’і Пазьняка, ягонага роду (чытайце кнігу “Вялікае Кня­
ства”). Празмерная даверлівасць палітыкаў занадта дорага
каштавала Беларусі ўвосені 96­га. Над папераджальнымі
лістамі Пазьняка да Шарэцкага тады смяяліся. Потым кусалі
локці. Ёсць і яшчэ адзін момант. Палітычная апазіцыя, якую
ўзначальваў Пазьняк і якая дамаглася аднаўлення Незалеж­
насці, не атрымлівалі ні цэнта дапамогі, ніадкуль. Усё было

зроблена ўласнымі сіламі.

ПАВАЛ СЕВЯРЫНЕЦ, ЛІДЭР МАЛАДОГА ФРОНТУ:

«ПАРАЗУМЕННЕ ПАТРЭБНАЕ»
Адкажу адным словам. Трэба. Паразуменне патрэбнае, бо гэ­

тыя два палітыкі ўвасабляюць нацыянальны рух. Нацыяналь­
ны рух зараз нямыслімы як без Зянона Пазьняка, так  і без
Аляксандра Мілінкевіча. Тое, што яны дагэтуль раз’яднаныя,
тое, што робяцца не вельмі прыемныя заявы, гэта, безумоў­
на, шкодзіць усяму нацыянальнаму руху. Таму вельмі хацела­
ся б папрасіць гэтых людзей... Я не магу ім раіць, бо не маю
такога маральнага права... Але папрасіць пра ўзаемную ўдзяч­
насць і ўзаемную павагу. Бо, мне здаецца, толькі пры ўзае­
мадзеянні руху “За Свабоду”, КХП БНФ і ўсіх частак нацыя­
нальнага руху будзе магчымае нацыянальнае адраджэнне.

АД РЭДАКЦЫІ:

Ці могуць паразумецца Пазьняк і Мілінкевіч? Ставячы пы­
танне так, мы імкнуліся зразумець прычыну застою ў бела­
рускім нацыянальным руху, без якога немагчыма прыйсці да
пазітыўных перамен у нашай краіне. Заяўлены Мілінкевічам
рух “За свабоду” не стане рэальнай сілай, калі ў аснове яго не
будзе ляжаць нацыянальная ідэя. Тым часам захавальнікам
гэтай ідэі, духоўным лідэрам нацыянальных сіл у нас лічыц­
ца  Пазьняк.  Гэта  значыць,  без  паразумення  Пазьняка  і
Мілінкевіча заяўлены рух застанецца эклектычным у ідэй­
ным сэнсе праектам. Пры гэтым відавочна, што імкнуцца да
такога паразумення павінен і можа Мілінкевіч, а не Пазьняк,
якому якраз і нявыгадна дзяліць з некім сваё лідэрства. Нявы­
гадна, калі гаворка ідзе пра асабістыя амбіцыі альбо рысы ха­
рактару, а не пра лёс нацыі і краіны. Нявыгадна, калі жыць па
прынцыпе “непрадрашэнства”, якое сам Пазьняк нядаўна
жорстка скрытыкаваў у сваім артыкуле ў інтэрнэце. Што да
нацыянальных інтарэсаў Беларусі, дык ім паразуменне Пазь­
няка і Мілінкевіча пайшло б на карысць. Яно дало б штуршок
разумнай актыўнасці тых нацыянальных сіл, якія сёння пера­
жываюць застой, быццам чагосьці чакаюць у той час, калі
сцягі адраджэння адпраўленыя на склад, а ў краіне працягва­
ецца працэс русіфікацыі і правінцыялізацыі народа, які страч­
вае ідэнтычнасць, а разам з ёй – волю да перамен.

ЦІ МОГУЦЬ ПАРАЗУМЕЦЦА
ЗЯНОН ПАЗЬНЯК
І АЛЯКСАНДР МІЛІНКЕВІЧ?

Аляксандр Лукашэнка падпісаў закон «Аб дзяржаўных са­
цыяльных ільготах і гарантыях для асобных катэгорыяў гра­
мадзянаў». Ён апублікаваны ў друку і пачне дзейнічаць яшчэ
да заканчэння сёлетняга году. На прыняцце закону, які не­
пасрэдна закранае інтарэсы мільёнаў нашых грамадзянаў,
спатрэбілася менш за месяц. Палата прадстаўнікоў галасава­
ла за скасаванне льготаў амаль без разгляду і амаль аднага­
лосна.

Вось чаго будуць пазбаўленыя розныя катэгорыі грамад­
зянаў.

Былыя вязні фашысцкіх канцлагераў:
– бясплатныя лекі
– бясплатны выраб і рамонт зубных пратэзаў
– бясплатны праезд у гарадскім і прыгарадным транспарце

Вучні і студэнты:
– 50­працэнтавая скідка на праезд у гарадскім і прыгарад­

ным транспарце
– 50­працэнтавая скідка на праезд па краіне з 1 кастрычніка
па 30 чэрвеня па выходных і святах
Дзеці да трох гадоў:
– Бясплатныя лекі

Дзеці-інваліды:
– 50­працэнтавая скідка на праезд па краіне

Дзеці з апошняй стадыяй хранічнай ныркавай неда-
статковасці:
– штогадовая грашовая кампенсацыя выдаткаў на транспарт

І гэтак далей, і гэтак далей... інваліды­чарнобыльцы, сваякі
льготнікаў (напрыклад, удовы ветэранаў і інвалідаў вайны),
донары. Гэта хвалюе ўсіх.

Мы плануем вярнуцца да гэтай тэмы ў адным з бліжэйшых
нумароў.

ДЗЯРЖАВА ЭКАНОМІЦЬ НА ІНВАЛІДАХ І ДЗЕЦЯХ

УЛАДЫ РБ РЫХТУЮЦЬ НОВЫ НАСТУП НА ПРАФСАЮЗЫ
НАШ ДЭМАРШ МАНДЭЛЬСОНУ

З 21 чэрвеня Беларусь губляе
права на гандлёвыя льготы
пры экспарце тавараў у краіны
Еўрасаюзу. Камісар ЕС у спра-
вах гандлю Петэр Мандэльсон
патлумачыў рашэнне тым,
што «Беларусь ігнаруе стан-
дарты Міжнароднай арганіза-
цыі працы». Паводле ягоных
словаў, пасля выключэння Бе-
ларусі з сістэмы прэферэн-
цыяў на нашу краіну будуць
распаўсюджвацца стандарт-
ныя імпартныя мыты, якія на
3 % вышэй за льготныя.

Выключэнне Беларусі з АСП
закране прыкладна 10 % бела-
рускага экспарту ў ЕС. Да сама-
га апошняга часу афіцыйны
Мінск рабіў выгляд, што нічога
надзвычайнага не адбываецца.
Апошняе рашэнне ЕС улады РБ
публічна праігнаравалі, як «не
заўважылі» дагэтуль і рашэн-
ня Міжнароднай арганізацыі
працы ўлучыць Беларусь у так
званы «спецпараграф», што
дало падставу пазбавіць краі-
ну прэферэнцыяў. Прадстаўнік
МЗС Беларусі нават гаварыў
пра поспехі беларускай афі-
цыйнай дэлегацыі (Федэрацыі
прафсаюзаў беларускай) на кан-
ферэнцыі ў Жэневе, дзе ўдало-
ся, нібыта, паразумецца з МАП
ва ўсіх пытаннях і раскрыць
«новыя далягляды» у міжна-
родным супрацоўніцтве.

Аб тым, як выглядае сітуа-
цыя насамрэч — у артыкуле
нашага карэспандэнта.

Урад  РБ  не  змог  перака­
наць Міжнародную арганіза­
цыю працы ў тым, што ён вы­
конвае  рэкамендацыі  яе
камісіі,  атрыманыя  яшчэ  ў
2004 годзе.

Адна  з  рэкамендацыяў
МАП патрабуе змяніць зака­

надаўства аб прафсаюзах, каб
яно  адпавядала  міжнарод­
ным  нормам,  і  найперш  —
Канвенцыі МАП «Аб свабодзе
аб’яднання».  Гэта  значыць,
што работнікі могуць аб’яд­
ноўвацца ў саюзы добраах­
вотна,  без  дазволу  з  боку
ўладаў і без умяшання з боку
наймальнікаў.

Зрабіўшы выгляд, быццам
гэтыя рэкамендацыі ўлічва­
юцца, урад РБ распрацаваў
новы праект Закона аб праф­
саюзах. Аднак, эксперты, якія
пазнаёміліся  з  праектам,
лічаць, што гэты закон толькі
пагоршыць сітуацыю з пра­
вамі прафсаюзаў — у першую
чаргу,  тых,  што  не  ўваход­
зяць у склад ФПБ.

З 50­і артыкулаў праекту
11  тычацца  рэгістрацыі
прафсаюзаў, якая па­раней­
шаму будзе залежаць ад даз­
волу  ўладаў  (чыноўнікаў),
якія могуць яго й не даць.

Захавалася патрабаванне
юрыдычнага  адрасу  для
прафсаюзаў і іх структураў.

У  праект  улучаны  новы
раздзел — 5­ы, дзе падрабяз­
на апісваюцца выпадкі, у якіх
можна прыцягнуць прафса­
юзы да адказнасці за невыка­
нанне  іх  уласных  статутаў.
Гэтыя нормы былі ўнесеныя
ў праект па аналогіі з зако­
нам аб палітычных партыях і
прадугледжваюць непасрэд­
нае ўмяшанне рэгіструючых
органаў  у  статутную  дзей­
насць прафсаюзаў.

Парадак стварэння праф­
саюзнай  арганізацыі  на­
столькі складаны, што нават
тыя  прафсаюзы,  якія  ўжо
дзейнічаюць, павінны будуць
прайсці новую рэгістрацыю з

падачай спісу заснавальнікаў.
У законапраекце не пра­

дугледжаны міжпрафесійны
прынцып аб’яднання. Гэта аз­
начае, што работнікі розных
прафесіяў, розных галінаў не
змогуць  аб’ядноўвацца  ў
прафсаюзы.

Міністэрству юстыцыі і яго
тэрытарыяльным  органам
надаецца  права  кантраля­
ваць дзейнасць прафсаюзаў.

Такім чынам, робяць выс­
нову эксперты, урадавы пра­
ет Закону аб прафсаюзах мае
адзіную мэту — ліквідаваць
прафсаюзы, якія не ўваход­
зяць у ФПБ,  і не мае нічога
агульнага з рэкамендацыямі
МАП.

Гэты прыклад адлюстро­
ўвае пазіцыю ўраду РБ у гал­
іне  «супрацоўніцтва»  не
толькі з МАП, але з многімі
іншымі міжнароднымі арган­
ізацыямі. З аднаго боку, ула­
ды нібыта абяцаюць выкон­
ваць усе патрабаванні й рэ­
камендацыі,  а  з  другога  —
усё застаецца па­ранейшаму.
Ці нават, як у згаданым вы­
шэй выпадку, сітуацыя   па­
гаршаецца. Таму няма нічога
дзіўнага  ў  тым,  што  міжна­
родная супольнасць вымуша­
ная рабіць высновы і пера­
ходзіць ад размоваў да ра­
шучых дзеянняў.

Пасля  таго,  як  Беларусь
патрапіла  ў  спецпараграф
Дакладу Міжнароднай кан­
федэрацыі працы, Еўрасаюз
адразу прыняў рашэнне аб
скасаванні з 21 чэрвеня для
нашай  краіны  льготаў  у
гандлі з краінамі ЕС.

«Еўракамісія чакае ад Бе­
ларусі выканання забавязан­
няў як сябра МАП і павагі да

асноўных правоў прафсаю­
заў.  Прафсаюзы  павінны
дзейнічаць  свабодна  і  без
вонкавага  ўмяшання  ў  іх
справы», — гаворыцца ў зая­
ве прэс­службы Еўрасаюзу.

Зразумела,  афіцыйная
прапаганда РБ паспрабуе за­
раз  абвінаваціць  незалеж­
ныя прасфаюзы ў санкцыях
ЕС супраць Беларусі. Аднак,
нават  павярхоўны  аналіз
сітуацыі,  як  гэта  вынікае  з
гісторыі з законапраектам аб
прафсаюзах, дазваляе вызна­
чыць сапраўдных вінаватых.
Гэта  —  самі  ўлады.  Толькі
яны  нясуць  адказнасць  за
тое, што дагэтуль у Беларусі
не  забяспечваюцца  правы
грамадзянаў, гарантаваныя,
дарэчы, Канстытуцыяй РБ.

Вось  толькі  плаціць  за
гэта цяпер давядзецца ў тым
ліку  і звычайным працаўні­
кам. Напрыклад — рабочым
прадпрыемстваў лёгкай пра­
мысловасці, на чыіх заробках
пазбаўленне прэферэнцыяў
адаб’ецца ў першую чаргу. З
другога  боку,  можа  быць,
гэта  падштурхне  працаўні­
коў да таго, каб патрабаваць
ад уладаў выканання міжна­
родных канвенцыяў?

Тым больш, што Еўрасаюз
пакуль пакідае дзверы адчы­
ненымі: «Як толькі Беларусь
выканае свае забавязанні ў
рамках МАП, Еўракамісія вы­
ступіць  з  ініцыятываю  ад­
навіць  для  яе  гандлёвыя
льготы  ў  рамках  Генераль­
най сістэмы прэферэнцыяў»,
­  гаворыцца  ў  заяве  прэс­
службы  ЕС.  Так  што  шанец
для нас застаецца. Ці захочам
мы ім скарыстацца?

Павел Амосаў

Часопіс  Foreign  Policy  і
даследчы  цэнтр  Fund  for
Peace апублікавалі “Рэйтынг
нестабільнасці  дзяржаваў
свету”,  у  які  ўнесеныя  60
краінаў са 160­ці.

Рэспубліка Беларусь заня­
ла ў ім 51­е месца.

Рэйтынг  складаецца  на

падставе палітычных, эканмі­
чных, вайсковых  і сацыяль­
ных крытэраў. У прыватнасці,
ацэньваюцца дэмаграфічная
сітуацыя, сітуацыя з правамі
чалавека, моц і падкантроль­
насць  спецслужбаў  (гэта
лічыцца  дэстабілізуючым
фактарам),  згуртаванасць

дзяржаўнай эліты, а таксама
наяўнасць пагрозы замежнай
акупацыі. У першую дзясятку
патрапілі Ірак, а таксама Су­
дан,  Самалі,  Зімбабве  ды
іншыя афрыканскія краіны.
Сярод  краінаў  СНД  Узбекі­
стан заняў 22­е месца, Тад­
жыкістан — 29­е, Кыргызстан

— 41­е, Туркменістан — 43­е,
Малдова — 48­е, Грузія — 58­
е. Беларусь заняла практыч­
на  тое  ж  месца,  што  і  год
таму (тады было 50­е).

Паводле СМІ

РБ НЕ ЛІЧАЦЬ СТАБІЛЬНАЙ

Як робяцца хваліЗАНАДТА КАРОТКІЯ ХВАЛІ
АБО “ШАЛЁНЫЯ СЛУХАЧЫ, ПІШЫЦЕ НАМ НА АДРАС...”

У Вільні я слухаю радыёт­
ранслятар “Балтыйскія хвалі”.
Але вось узяў і памяняў чыс­
ты эфір радыйных хваляў на
рэальны плюскат хваляў Бал­
тыйскага мора. Тут, у Палан­
зе, частаты 612 кГ не чуваць,
таму спрабаваў слухаць наша
радыё на кароткіх хвалях. О,
гэта незабыўнае ўражанне!
Тут немагчыма проста ўклю­
чыць прымач, а самому зай­
мацца  нейкай  іншай  спра­
вай. Тут трэба ўвесь час сяд­

зець каля яго, а яшчэ лепш –
трымаць у руках і лавіць хва­
лю, як рыбак ловіць рыбку ў
моры. Бывае, пашанцуе.

Навакольным людзям адк­
рываецца ў гэты час дзіўнае
відовішча.  Ты  –  як  шаман,
робіш рукамі якіясьці магіч­
ныя  жэсты.  На  тваім  твары
адбіваюцца розныя эмоцыі, а
чорная рагатая скрынка вы­
дае якіясьці няўцямныя гукі.
Тады твае бліжнія выраша­
юць, што табе тэрмінова пат­

рэбна  дапамога  і  прыход­
зяць ратаваць цябе прыем­
най размовай.

Але нават у гэтых экстрэ­
мальных курортных умовах
мне  ўдавалася  краем  вуха
сёе­тое пачуць. Пасля 11­й
вечара і рана раніцай, калі ў
эфіры  не  цесна  і  станцыі
адна на адну не напаўзаюць,
а  ўсе  бліжнія  ціхамірна
спяць,  можна  было  даволі
прыстойна слухаць і Свабоду,
і Рацыю.

Звычайна я звяртаю ўвагу
на тое, што кажуць журналі­
сты. А цяпер скажу пра нас,
слухачоў. Слухач, які слухае
радыё на кароткіх хвалях, па­
вінен падключыць фантазію,
каб расшыфраваць гукі, што
даносяцца з прымача. І вось
аднойчы замест фразы “Ша­
ноўныя слухачы, пішыце нам
на адрас...” мне пачулася –
“Шалёныя слухачы...”

Сяржук Вітушка

У газеце “Рэспубліка” ветэ­
ран  унутраных  войскаў  Ге­
оргі Таболаў успамінае свой
самы  яркі  баявы  паход  —
Пражскую кампанію 1968­га
году. Шкада, што “Рэспубліку”
не чытаюць у Чэхіі. Чэхі б да­
велася шмат цікавага:

“Правые социал-демокра-
ты, захватившие местные
органы власти в Чехослова-
кии, взяли курс на сближение со
странами прозападной ориен-
тации. Они и занялись так на-
зываемой контрреволюцион-
ной деятельностью.

(...)Одному из наших кара-
ульных чехи предложили на по-
сту выпить пива, тот отка-
зался от угощения, опасаясь,
что содержимое бутылки мо-
жет быть отравленным. Тог-
да незваные гости откупори-
ли следующую бутылку и сами
отхлебнули, чем соблазнили
сержанта. А вечером к нему
явился молодой человек и по-
просил из уважения к русским
солдатам вылить в кухонный
котел несколько бутылок осо-
бого пива для придания арома-
та блюдам. Сержант сообра-
зил, что к чему, и явился с
этими бутылками к команди-
ру, их взяли на экспертизу и
выяснили, что бутылки на-
полнены цианистым калием.
Попади он в еду, то жертв
было бы не избежать, а бди-
тельного сержанта за этот
поступок наградили медалью.
Я все равно не соглашусь, что
мы пришли туда как оккупан-
ты. Когда мы уезжали в Минск,

чехи искренне просили нас за-
держаться, намекая, что,
мол, пусть уедут немцы  и вен-
гры, а русские — мирные
люди.”

Гэты сівы ветэран выкла­
дае права ў Ваеннай Акадэміі
МА РБ. Цікава, ці чуў ён пра
права нацыі на самавызна­
чэнне? Ці права самім выра­
шаць свой лёс і ёсць, на дум­
ку “правазнаўцы”, контррэва­
люцыяй? Варта было б аўтару
ўспамінаў  ведаць  таксама,
што ва ўладзе ў Чэхаславакіі,
куды  ўварваліся  савецкія
войскі, былі тады не «правыя
сацыял­дэмакраты», а самыя
сапраўдныя  камуністы  на
чале з таварышам Дубчэкам.
Вось толькі КПЧ не згаджала­
ся з дыктатам Масквы і спра­
бавала  будаваць  у  сябе  ў
краіне  «камунізм  з  чалаве­
чым  тварам».  У  камунізма
аказаўся твар таварыша Та­
болава. Больш за ўсё ўміляе
ягоная байка пра чэхаў, якія
ўгаворвалі савецкіх салдат
яшчэ крыху затрымацца. Па­
гасціць, так бы мовіць. Дзя­
куй Богу, выхаванцам ветэ­
рана  такія  паходы  ўжо  не
свецяць.

Для  тых,  хто  жадае  пае­
хаць у Еўропу не на танку, а
ў якасці турыста, парады дае
газета “7 дней”.

«Если вам отказали в тури-
стической визе, не пытайтесь
настырно пробовать полу-
чить гостевую. Бесцеремон-
ная смена цели поездки гово-
рит вовсе не в вашу пользу.

Она свидетельствует о том,
что въехать в ту или иную
страну вам необходимо лю-
бым путем. Возникает зако-
номерный вопрос: «Зачем?» —
и вполне обоснованные подо-
зрения в прозрачности и бла-
говидности ваших намерений.
Вызывают отрицательную
реакцию и попытки обра-
титься в посольство той же
страны, но аккредитованное
в другом государстве (предпо-
ложим, в России или Украине).”.

Вось яны, наступствы тан­
кавай экскурсіі таварыша Та­
болава. Не хочуць нас бачыць
у Еўропе. Зрэшты, усё спра­
вядліва. За што ўсе апошнія
гады змагаліся беларусы на
рэферэндумах і выбарах? За
СССР. І ў чым тады праблема?
Наколькі я ведаю, у сонечны
Ўзбекістан ды іншае бліжняе
замежжа віза непатрэбная.
Няўжо не цягне ў рэспублі­
ку­сястронку?  Тады  можна
паляцець  на  братэрскую
Кубу. Няўжо не хопіць гро­
шай  у  грамадзяніна  самай
квітнеючай рэспублікі СНГ? А
вось моўчкі слухаць палітін­
фармацыі пра кляты Захад, а
пасля ўсімі праўдамі й няп­
раўдамі прарывацца туды...
Неяк гэта ўсё непрыстойна
выглядае.  Асабліва,  калі
ўспомніць, што «ў савецкіх —
уласная годнасць».

А  вось  нататка  з  крымі­
нальнай  хронікі  у  газеце
“Звязда”.

«24-гадовы Дзмiтрый, жы-
хар вёскi Хомiчы, нiдзе не пра-

цаваў i п’янстваваў. Сямейная
сiтуацыя ў яго была склада-
ная: двое малых дзяцей i гра-
мадзянская жонка. Грошай на
жыццё i ўтрыманне дзяцей
катастрафiчна не хапала. (...)
Ён i пайшоў шукаць: толькi вы-
рашыў не зарабiць працай, а
адабраць грашовыя знакi ў
iншых людзей. Ён пайшоў да
пенсiянераў-аднавяскоўцаў. Ён,
натуральна, фiзiчна больш
моцны за састарэлага мужчы-
ну, якому было больш за 70
гадоў. Падагрэты алкаголь-
ным напоем, ён без боязi напаў
на гаспадара. Навалiўся ззаду i
бiў абухом сякеры па галаве.
Стары памёр на месцы. Забой-
ца адцягнуў яго цела ў хлеў, по-
тым вывеў на двор гаспадыню:
сказаў, што яе мужу стала
дрэнна, i таксама сякерай забiў
жанчыну. Дзмiтрый закапаў у
хляве целы мужа i жонкi, пасля
чаго абшукаў хату. У падушцы
знайшоў сцiплыя зберажэннi
старых, забраў 670 тысяч
рублёў i 40 долараў. Прыхапiў з
сабой i два з паловай лiтры са-
магону”.

Такія выпадкі здараюцца
на вёсцы ўсё часцей.  І хутка
могуць стаць звычайнай з’я­
ваю.  І  вінаваціць  аднаго
толькі звар’яцелага ад п’янкі
Дзмітрыя я б не стаў. Злачын­
ства правакуе сама сітуацыя,
пры  якой  “жывыя”  грошы
ёсць толькі ў пенсіянераў, а
маладым няма дзе нармаль­
на зарабіць. Як гэта ў нас на­
зываецца? Адраджэнне вёскі,
здаецца?          Алесь Канюціч

СаюздрукЗА МЯЖУ — НА ТАНКУ
АЛЬБО НЕ СПРАБУЙЦЕ ПАДМАНУЦЬ ПАСОЛЬСТВА

ЗВЫЧАЙНЫ ПАТРЫЯТЫЗМ Невядомая
Беларусь

Стрэмкі
ЯК НЕСЦІ ПАХОДНЮ, КАБ НЕ ПАДАПАЛІЦЬ УЛАСНЫ ДОМ?

Фотафакт

21 чэрвеня 1937 году па­
мёр Мікалай Галадзед, адзін з
заснавальнікаў кампартыі ў
Беларусі, савецкі дзяжаўны
дзяяч. Нарадзіўся ён на Бран­
шчыне. У часе рэпрэсіяў быў
арыштаваны НКВД  і падчас
допыту ў Мінску выкінуўся з
вакна на вуліцу.

22 чэрвеня  1950  году  ў
Маладэчне адбыўся суд над
сябрамі мядзельска­смаргон­
скага вучнёўскага антысталі­
нскага падполля. Бальшыня
атрымала тэрмін зняволення
25 гадоў, невінаватыя ­­ па 10
гадоў за «недоносительство».
Кіраўнік  групы,  22­гадовы
Расціслаў Лапіцкі быў прысуд­
жаны да расстрэлу.

23 чэрвеня  1705  году
расійскі цар Пётр І, увайшоў­
шы  ў  Віцебск,  распачаў  ба­
рацьбу з уніяцтвам. Ён зага­
даў знішчыць усе абразы свя­
тога  Язафата  Кунцэвіча  і
збіраўся быў спаліць мошчы
Язафата, якія захоўваліся ў
Полацку. Аднак уніяцкія свя­
тары паспелі вывезці мошчы
ў  тагачасную  сталіцу  Бела­
русі Вільню.

24 чэрвеня ў 1989 годзе
адбыўся першы з’езд Бела­
рускага  Народнага  Фронту
“Адраджэнне”. Мінскія ўлады
адмовіліся даць для з’езду па­
мяшканне  і  сотні  фронтаў­
цаў атрымалі запрашэнне з
Вільні,  ад  літоўскага  руху
“Саюдзіс”.  З’езд  пачаўся  ў
Віленскім палацы прафсаю­
заў на Туравай гары і цягнуў­
ся два дні.

25 чэрвеня ў Беларусі ад­
значаецца Дзень работнікаў
пракуратуры. У адрозненне
ад  іншых прафесійных свя­
таў, гэтае не супадае з кален­
дарамі іншых краін СНГ, гэта
значыць, не з’яўляецца спад­
чынай савецкага календара.
Але не спасылаецца яно і на
далёкую гісторыю, як напрык­
лад, у Расіі, дзе пракуратура
святкуе дату заснавання ца­
ром Пятром І  інстытуту пра­
курораў. Пракуратура неза­
лежнай Беларусі сваё свята
адзначае ў дзень, калі ў 1922­
м годзе была пранятая паста­
нова ЦВК БССР пра стварэн­
не адпаведнай інстытуцыі.

Не дае мне спакою амбіва­
лентнасць  як  жа  многіх
рэчаў – сёння яны такія, заў­
тра  ўсё  наадварот.  Рэлігій­
насць з пропаведзі ўсеагуль­
най любові можа пераўтва­
рыцца ў напоўнены нянавіс­
цю  фанатызм.  Фемінізм  ад
змагання за вызваленне жан­
чыны перайшоў да барацьбы
з жаночай сутнасцю. Здаровы
патрыятызм перараджаецца
ў здаравенны. Патрыёт уво­
гуле вельмі своеасаблівы бія­
лагічны тып.

Патрыёт не проста жыве –
ён ускладае сваё жыццё на
Алтар Айчыны. Патрыёт пас­
таянна  нешта  нясе  –  сцяг,
штандар або паходню. З яго­
ных  вуснаў  не  сыходзяць
словы  кшталту  “святы”,
“Бацькаўшчына”,  “продкі”  і
г.д. Патрыёты змушаны несу­
пынна  кудысь  крочыць
“шчыльнымі радамі”. Мабыць,
таму, што калі прысядуць, тут
жа  пачынаюць  грызціся
міжсобку.

Кажуць, увесь свет аблыта­
ны таемнай сеткай масонаў.
Не ведаю, як масоны, але пат­
рыёты ўсіх краін маюць ня­
бачны  Інтэрнацыянал.  І со­
чаць,  каб  калегі  з  суседніх
краін не засталіся без працы.

У нас у Літве таксама ёсць
апазіцыя, партыя кансервата­
раў. Толькі, у адрозненне ад
Беларусі, тут лідэр сядзіць не
ў турме, а ў Сойме. І ў тэлеві­
зары. Але часам бывае так,
што лідэра ажно два, а то й
тры дні не паказваюць на тэ­
леэкране.  Тады  ён  узгра­
мольваецца  на  трыбуну  і

звяртаецца да нацыі з палы­
мянымі папярэджаннямі аб
расейскай пагрозе. І з патра­
баваннямі  кампенсацыі  за
страты, прынесеныя акупа­
цыяй.  Тут  жа  ў  расейскай
Думе прачынаюцца свае пат­
рыёты  –  а  хто  вам  вярнуў
Вильно и Клайпедский край?
А колькі каштавала Ігналінс­
кая АЭС, і так далей, і так да­
лей. У Вільні каля расейскага
пасольства з’яўляюцца сівава­
лосыя  пікетчыкі,  у  Маскве
каля літоўскага – жаўтаротыя
“наши”. І ўсе мільгаюць у тэ­
левізары. Праз тыдзень усё
супакойваецца – да наступ­
нага разу.

Усім памятны патрыятыч­
ны закалот вакол “бронзава­
га салдата” ў Таліне. Там пат­
рыёты з абодвух бакоў мяжы
атрымалі  “аргазм”  па  по­
ўніцы. Між тым, у падмаскоў­
ных Хімках такога ж бронза­
вага салдата  і магілы побач
таксама перанеслі з горада
на  могілкі.  Толькі  ў  адроз­
ненне  ад  Эстоніі  парэшткі
герояў не даехалі да новага
месца спачынку. Згубіліся ў
дарозе.  І  што  на  гэта  рас­
ійскія патрыёты? А нічога.

Патрыятычная філасофія
вельмі простая: наш народ
найлепшы на свеце, але су­
седзі­сволачы жыць не даюць.
І для кожнага суседа ласка­
вае слоўца маецца – маскалі,
хахлы, пшэкі, лабусы. (Цікава,
што  ў  літоўскай  мове  такіх
мянушак не было ніколі!) Але
ўсіх  нядобразычліўцаў  па
подласці і шкадлівасці пераў­
зыходзяць габрэі, жыды. Пры

адным узгадванні гэтага на­
роду ў любога патрыёта па­
лымнеюць вочы, выпінаецца
грудзіна,  ён  бы  голымі  ру­
камі...

Патрыёт  усё  робіць  для
дабра сваёй Айчыны. Чамусь,
аднак, атрымліваецца наад­
варот.

У войску я меў сябра ча­
чэнца.  Потым  ён  стаў
інструктарам  турызму.  Там
быў рай – чыстае горнае па­
ветра,  старажытныя  вежы,
крышталёвыя рэкі. Цяпер на­
маганнямі чачэнскіх патрыё­
таў і іхніх імперскіх калег­су­
пернікаў там – пекла. Калі не
назаўсёды, дык на час жыцця
цэлага пакалення. Ці жывы
цяпер мой сябра?

Як несці паходню, каб не
падпаліць  уласны  дом?  Як
несці  свяшчэнны  штандар,
каб ён не заляпіў вочы  і не
ўбіцца ў дрыгву?

Здаецца, я зразумеў, чаму
патрыёты  ходзяць  шчыль­
нымі радамі. Бо там, дзе цес­
на, можна працаваць толькі
языком. А нешта канкрэтна­
намацвальнае, рукамі,  інтэ­
лектам яны не ўмеюць.

Патрыятызм павінен быць.
Ні  адзін  народ  не  прайшоў
бы праз стагоддзі без патрыё­
таў. Але патрыятызм – як бял­
ізна. Трэба дбаць пра чысці­
ню,  але  не  дэманстраваць
публічна.

І  будзьце  асцярожныя  з
патрыётамі.  Патрыятызм  –
гэта святарная карова, якая,
калі яе закрануць, ператва­
раецца ў раз’юшанага быка.

Алег Аблажэй

Фэст «Бітлз» — назаўсёды!».
Лагойск, 17 чэрвеня 2007
году.

Хату, у якой жыве Галіна
Лукашэнка, забаронена зды­
маць. Пра гэта стала вядома
пасля таго, як у Рыжкавічах
затрымалі  карэспандэнтку
інтэрнэт­газеты  “Салідар­
насць” Алену Якжык.

Мэтай  яе  камандзіроўкі
быў пасёлак Маладзёжны, дзе
будуецца буйное прадпры­
емства па вытворчасці папе­
ры. Але калі спадарожніцы
паказалі на хату Галіны Лука­
шэнкі — «першай ледзі» —
журналістка, натуральна, вы­
рашыла на хвілінку спыніцца
і сфатаграфаваць “гістарыч­
ны” будынак.

Неўзабаве да Якжык пад­
бег  міліцыянт  і  загадаў
штосьці кшталту “Пройдёмте,
гражданка”. Як ён патлума­
чыў, здымаць гэты дом заба­
ронена.  Чаму?  Адказу  не
было, роўна як і шыльдачкі,
што папярэджвала б пра не­
звычайную забарону.

Нават  удвох  міліцыянты
не здольныя былі вырашыць,
што  рабіць  з  затрыманай
журналісткай. Урэшце па да­
памогу звярнуліся ў вышэй­
шую інстанцыю: «Звони в ко­
митет».

«Комитетчики»  з’явіліся
хвілін праз 20 і пачалі апра­
цоўваць  Якжык:  «Чаго  вы
сюды  прыехалі?  Навошта
здымалі?» Нарэшце журналі­
стку адпусцілі, папярэдне за­

патрабаваўшы, каб забароне­
ныя кадры былі выдаленыя з
фотаапарата.

Але гэтым справа не скон­
чылася.  У  той  дзень  Якжык
затрымлівалі яшчэ двойчы.
Прычым апошні раз міліцы­
янт паведаміў, што па раёне
распаўсюджаная  арыенці­
роўка  (!)  пра  знаходжанне
журналісткі, якая незаконна
(!) здымала хату Галіны Лука­
шэнкі.

Хіба дом жонкі прэзідэнта –
гэта сакрэтны вайсковы аб’­
ект, ракетная база? Навошта
ўчыняць такі пярэпалах з­за
таго, што нехта сфатаграфа­
ваў гэты сціплы будынак?

Я  быў  у  шэрагу  краінаў
свету,  і амаль нідзе няма та­
кой бязглуздзіцы. У Еўропе
практычна паўсюль пры наяў­
насці жадання можна нават
наведаць рэзідэнцыі кіраўні­
коў дзяржаваў. Натуральна,
што ў пакоі да іх вас, хутчэй
за  ўсё,  не  дапусцяць.  Але
праблемаў з­за таго, што вы
сфатаграфавалі  будынак
звонку, дакладна не будзе.

І ўсё­ткі я прыгадаў адзін
цікавы  выпадак.  Гадоў  12
таму давялося наведаць Аб’­
яднаныя Арабскія Эміраты.
Падчас экскурсіі гід паказаў
на шыкоўны замак, які пата­
наў  у  зеляніне  дрэваў
дзесьці ў кіламетры ад дарогі
і  заявіў:  гэта  палац  шэйха,
яго здымаць нельга.

Паколькі большасць экс­
курсантаў была не з закона­
паслухмянай  Германіі,  а  з
краёў, блізкіх да нашых, гэтая
забарона падзейнічала на іх,
нібы  чырвоная  ануча  на
быка. Кожны другі шчоўкнуў
сваей “мыльніцай” праз вак­
но  аўтобуса.  І  ўявіце  сабе:
арабскі гід не пачаў клікаць
паліцыю, а проста працягнуў
расповед пра сваю краіну.  І

пільныя сек’юрыці не ламіліся
ў аўтобус, каб выдаліць заба­
роненыя  кадры.  І  нікому  ў
галаву не прыйшло распаў­
сюджваць  у  эміраце  Дубай
арыенціроўку  на  турыстаў,
якія злосна здымалі “сакрэт­
ны аб’ект”.

Такім чынам, атрымліва­
ецца, што жонку Лукашэнкі
прыраўнялі да арабскіх шэй­
хаў.  Толькі  ў  нас  больш
жорсткі рэжым, чым у ААЭ.

Выпадак  з  журналісткай
яскрава ілюструе бессэнсоў­
ную  сакрэтнасць,  што  ў
апошнія гады распаўсюджва­
ецца  ўсё  шырэй.  Згодна  з
прэзідэнцкім дэкрэтам, пра­
ва на грыф “сакрэтна” цяпер
маюць не толькі КДБ ды МУС,
але й яшчэ некалькі дзясят­
каў установаў. Паступова чы­
ноўнікі адгароджваюцца сця­
ной не толькі ад сродкаў ма­
савай  інфармацыі,  але  і  ад
простых выбаршчыкаў: “Вам
этого знать не положено”. А
што  “положено”,  распавя­
дуць па БТ.

Таму, калі раптам вы апы­
нецеся ў Рыжкавічах, барані
Божа, нічога не фатаграфуй­
це. Хто ведае, што яшчэ за­
сакрэчана на “малой зямлі”
Аляксандра Лукашэнкі.

Валеры Філін

Сапраўды, у чым
справа? Хіба дом
жонкі прэзідэнта

– гэта сакрэтны
вайсковы аб’ект,

ракетная база?
Навошта

ўчыняць такі
пярэпалах з-за
таго, што нехта
сфатаграфаваў

гэты сціплы
будынак?

Падобна,  што  каб  на
Шклоўшчыну  завітаў  нейкі
Чыкаціла, яму б надалі менш
увагі,  чым  Якжык.  З  аднаго
боку, смех, а з іншага...

Сапраўды, у чым справа?


